
— 101 —


E fra i moderni artefici
Do saveì gh’è Roscini,
Galvani, o Volta, o Foscolo,
O Steffenson, Parini;
O Franklin, strenuiscimo,
Canova e Mazzarin.
Newton e o dolcissimo
Poeta do violin.

Han tûtti addosso o giûbilo
Do paradiso vëo,
E tûtti quanti o ï occupa
Un nobile penscëo:
Prestâ onoransa a o Genio
Ne o quarto çentenâ
Da scoverta d’America,
Faeta da o Gran Mainâ.

L’ala impregnâ de barsami
I spiriti a commeûve,
Comme de çento muxiche
Sgheûa l’armonia in neûve
Notte e o stellôu ne palpita
Tûrchin do padiglion,
E i angei cantan limpida
De gloria ûnn-a canson.

Comme coppia che a-o viagio
De nosse a s’incamminn-a,
S’avansan, rienti a faccia,
Colombo e a seû divinn-a,
(Do çe lûxe perpetua)
Sacra Immortalitae,
Riçevûi da fin lunghiscimo
Applauso d’invitae.

Ve presento Cristoforo
(Comensa l’Anfitrionn-a)
Incoronôu d’öfeûggio
E da ciù pianta bonn-a:
Ebe c’ha l’impe i caliçi
Do nettare ciù fin;

